
sug‘urta kompaniyalarining finans barqarorligini ta’minlashda eng ishonchli tahliliy vosita 

hisoblanadi. Pensiya tizimi uchun aktuar modellar uzoq muddatli majburiyatlar barqarorligini 

baholashda muhim ahamiyatga ega. Investitsiya risklarini boshqarishda stoxastik modellar yuqori 

samaradorlik beradi. Raqamli aktuar yondashuvlar AI va Big Data asosida prognoz aniqligini 

oshiradi. Kelajakda aktuar uslublar iqtisodiyotning barcha tarmoqlarida yanada keng qo‘llanilishi 

kutilmoqda. 

Annotatsiya 

Ushbu maqolada O‘zbekiston tijorat banklarida kredit riski va likvidlilikni boshqarishda sun’iy 

intellekt texnologiyalarining samaradorligi empirik ma’lumotlar asosida baholanadi. Maqolada bank 

risklarini real vaqt rejimida aniqlash, prognoz qilish va boshqarish imkonini beruvchi AI-

integratsiyalashgan modelni shakllantirishga, shuningdek, metodologik yondashuv sifatida mashinali 

o‘rganish asosida kredit riskini baholash, shuningdek, LSTM va GRU arxitekturalari orqali 

likvidlilikni prognozlash usullari qo‘llanilgan. 

Kalit so‘zlar: kredit riski, likvidlilik riski, sun’iy intellekt, mashinali o‘rganish, LSTM, GRU, 

dinamik prognoz, integratsiyalashgan risk boshqaruvi, tijorat banklari. 

 

В данной стате на основе эмпирических данных оценивается эффективност применения 

технологий искусственного интеллекта (AI) в управлении кредитным риском и ликвидностю 

коммерческих банков Узбекистана. В работе предложена AI-интегрированная модел, 

обеспечивающая выявление, прогнозирование и управление банковскими рисками в режиме 

реалного времени. В качестве методологического подхода применяются методы машинного 

обучения для оценки кредитного риска, а также архитектуры нейронных сетей LSTM и GRU 

для прогнозирования ликвидности. Исследование направлено на формирование 

интегрированной системы управления рисками на основе AI, адаптированной к условиям 

функционирования коммерческих банков развивающихся стран. 

This paper evaluates the effectiveness of artificial intelligence (AI) technologies in managing 

credit risk and liquidity in Uzbekistan’s commercial banks based on empirical data. The study focuses 

on developing an AI-integrated model that enables real-time identification, forecasting, and 

management of banking risks. As a methodological approach, machine learning techniques are 

applied for credit risk assessment, while LSTM and GRU neural network architectures are employed 

for liquidity forecasting. The research proposes an integrated framework for AI-based risk 

management suitable for commercial banks operating in emerging economies. 

Keywords: credit risk, liquidity risk, artificial intelligence, machine learning, LSTM, GRU, 

dynamic forecasting, integrated risk management, commercial banks. 

 

So‘nggi yillarda global bank tizimlari kredit riski va likvidlilik riskini boshqarishda yangi 

texnologik yondashuvlarga ehtiyoj sezmoqda. Moliya bozorlarining o‘zgarishi, foiz stavkalaridagi 

beqarorlik, makroiqtisodiy holatlar va bozor modellarining turlichaligi an’anaviy risklarni baholash 

mexanizmlarini cheklaydi. Xususan, Markaziy banklar tomonidan qo‘llanilayotgan qat’iy likvidlilik 

va kapital talablari tijorat banklaridan risklarni tezkor prognoz qilish va avtomat boshqarish imkonini 

beruvchi ilg‘or texnologiyalarni joriy etishni talab qilmoqda. 

Rivojlanayotgan bozorlar, jumladan O‘zbekiston bank tizimida, kredit va likvidlilik risklari 

yuqori ahamiyat kasb etadi. 2020-2024 yillardagi ma’lumotlar bank portfellarining kengayishi, 

yuridik va jismoniy shaxslar kreditlari ulushining oshishi, likvidlilik darajasidagi mavsumiy 

o‘zgarishlar hamda foiz siyosati o‘zgaruvchanligi tufayli risklar dinamikasining murakkablashganini 

ko‘rsatadi [1]. Shu bilan birga, banklarda risk boshqaruvi hali ham an’anaviy statistik modellarga 

tayanadi, bu esa real vaqtda qaror qabul qilish uchun yetarli samara bermaydi. 

Sun’iy intellekt va mashinali o‘rganish modellari kredit riskini baholashda (PD, LGD, EAD) 

va likvidlilikni prognoz qilishda (LCR, NSFR) yuqori aniqlikka erishishi haqidagi xalqaro tadqiqotlar 

bunday texnologiyalarning katta potensialga ega ekanini ko‘rsatgan [2]. G‘arb va Osiyo mamlakatlari 

bank amaliyotida LSTM, GRU, Random Forest, XGBoost kabi modellar tezkor risk signallarini 

aniqlash, stress-ssenariy modellashtirish va integratsiyalashgan risk boshqaruvini amalga oshirishda 

samarali deb topilgan [3]. 

O‘zbekiston sharoitida esa kredit va likvidlilik risklarini birlashtiruvchi, real vaqtda 

ishlaydigan, avtomat tavsiyalar beruvchi integratsiyalashgan AI platformasi mavjud emas. Holbuki, 

bozordagi turli shoklarga barqarorlik, aktiv-passivlarni optimal boshqarish va kredit portfelini qayta 

taqsimlash bo‘yicha intellektual yechimlarga extiyoj kundan-kunga ortayapti. Shu nuqtai nazardan, 

sun’iy intellektga asoslangan integratsiyalashgan risk–likvidlilik modeli yaratish O‘zbekiston bank 

sektori uchun strategik ahamiyatga ega. 

Kredit riskini baholash moliyaviy barqarorlikni ta’minlashda eng muhim yo‘nalishlardan biri 

hisoblanadi. An’anaviy modellar asosan statistik farazlarga tayanadi va ma’lumotlar tuzilishiga 

qo‘yiladigan qattiq talablar tufayli ularning prognostik imkoniyatlari cheklangan bo‘ladi. 2020-2025 

yillardagi tadqiqotlar kredit risklarini baholashda sun’iy intellekt texnologiyalari an’anaviy 

modellardan ancha ustunligini isbotladi [4].  

Biroq AQSh, Germaniya, Niderlandiya, Yaponiya va Janubiy Koreyada olib borilgan 

tadqiqotlar kredit risklarini, PD (defolt ehtimoli), LGD (yo‘qotish darajasi), EAD (xatardagi 

ekspozitsiya) sun’iy intellekt va mashinali o‘rganish modellari orqali baholash an’anaviy modellarga 

nisbatan 15-30 foizga yuqori aniqlik berayotganini ko‘rsatdi [4,5,6,7]. 

Yevropada XGBoost, CatBoost, Random Forest va neyron tarmoqlardan foydalangan yirik 

tadqiqotlar (ING Analytics Lab, 2022; Bundesbank Research, 2023) kredit riskini baholashda ROC-

AUC ko‘rsatkichi 0.90–0.96 darajasiga yetganini tasdiqlagan [6,7]. 

Misol uchun, Zhang & Li (2022) va Singh et al. (2023) kredit defoltini prognozlashda AI 

modellari statistik usullarga nisbatan 15-25% yuqori aniqlik berganini qayd etadi [8,9]. Shu bilan 

birga, Explainable AI (XAI) texnologiyalari kredit qarorlarining shaffofligini oshirishda muhim rol 

o‘ynagani ta’kidlanadi [4]. 

Likvidlilik riskini baholashda Yevropa Markaziy banki (ECB, 2021), AQSh Federal Reserve 

(2022), Buyuk Britaniya PRA (2023) tadqiqotlari likvidlilik me’yorlari LCR, NSFRning 

makroiqtisodiy o‘zgaruvchilarga yuqori sezuvchanligini ta’kidlaydi [10,5,11]. 

An’anaviy vaqt qatorlari (ARIMA, VAR) ma’lum darajada samarali bo‘lsa-da, bozordagi 

tezkor va turli o‘zgarishlarni aks ettirishda cheklangan hisoblanadi. Shu bois rivojlangan 

mamlakatlarda 2020-2025 yillarda LSTM (Long Short-Term Memory) va GRU (Gated Recurrent 

Unit) neyron tarmoqlari asosida likvidlilik prognoz modeli yaratish keng qo‘llanilgan [12]. 

Niderlandiyada ING Bank (2022) tomonidan amalga oshirilgan tadqiqotda LSTM modellari 

LCR prognozida 89 foiz aniqlikka erishgan, Germaniyada Deutsche Bank (2023) NSFR prognozida 

GRU modellari VAR modellaridan 27 foizga yaxshiroq natija qayd etgan [12,13]. 

Kredit riski oshishi likvidlilik bosimini kuchaytiradi, likvidlilikning pasayishi esa kredit 

portfelining sifatini yomonlashtiradi. Yevropa bank nazariyasida bu o‘zaro bog‘liqlik «risklarni 

o‘zaro ta’siri» sifatida ta’riflanadi. Tarixiy natijalari shuni tasdiqlaydiki, kredit riskdagi o‘sish 

likvidlilik riskini kuchaytiradi, shu bilan birga likvidlilik yetishmasligi kredit faoliyatini cheklab, risk 

darajasini yana oshiradi. Bu ikki risk turi bir-birini «fidbek mexanizm» orqali kuchaytiradigan tizimiy 

jarayonni anglatadi. 

Bu xulosa xalqaro tadqiqotlardagi topilmalar bilan ham uyg‘un. Berger va Bouwman (2022) 

o‘z tadqiqotlarida likvidlilik yaratilishi banklar kapital yetarliligini mustahkamlab, moliyaviy 

barqarorlikni ta’minlashini ta’kidlagan. O‘zbekistonda olingan natijalarda ham kapital yetarliligi 

(CAP) kredit–likvidlilik munosabatida stabilizator sifatida namoyon bo‘ldi. Bu holat milliy bank 

tizimida kapital boshqaruvi siyosati strategik ahamiyatga ega ekanligini ko‘rsatadi [14]. 

Tran, Bui va Nguyen (2023) tadqiqotlarida COVID-19 sharoitida banklar likvidlilikni saqlab 

qolish maqsadida ortiqcha zaxira to‘plagani natijasida kredit faolligi pasayganini ko‘rsatgan. 

O‘zbekistondagi natijalarda ham 2020-2021 yillarda shunga o‘xshash tendensiya kuzatildi. Ya’ni 

likvidlilik riski pasayishi bilan birga kredit portfeli o‘sishi sekinlashdi. Bu holat banklar riskdan 

himoya choralari ko‘rayotganini, ammo iqtisodiy faollikka salbiy ta’sir ko‘rsatayotganini anglatadi 

[15]. 

Chen va hammualliflar (2024) neyron tarmoqlar orqali tizimiy riskni tahlil qilib, likvidlilik 

yetishmasligi butun moliyaviy tizim bo‘ylab tez tarqalishini aniqlaganlar. O‘zbekiston misolida ham 

LSTM model natijalari shunga o‘xshash xulosani ko‘rsatdi. Yirik banklardagi likvidlilik 

yetishmasligi boshqa banklar likvidliligiga ham ta’sir ko‘rsatishi mumkin. Bu holat milliy moliyaviy 

tizimda tarmoq ta’sirining kuchayib borayotganini ko‘rsatadi [16]. 

Guerra va hammualliflar (2022) mashinali o‘rganish asosida likvidlilik riskini baholashda 

Random Forest modelining samaradorligini isbotlagan bo‘lsalar, ushbu tadqiqotda qo‘llanilgan 

LSTM modeli ana shu samaradorlikni kengaytirdi. U nafaqat riskni oldindan aniqlash, balki kredit va 

likvidlilik ko‘rsatkichlarini integratsiyali prognoz qilish imkonini berdi. Prognoz aniqligi (R² = 0.91) 

xalqaro tadqiqotlardagi ko‘rsatkichlar bilan deyarli bir xil yoki yuqori bo‘ldi. Bu O‘zbekiston bank 

tizimida AI texnologiyalarini joriy qilish orqali xalqaro ilmiy amaliyot darajasiga yaqinlashish 

mumkinligini ko‘rsatadi [17]. 

Rivojlangan mamlakatlarda kredit-likvidlilik o‘zaro ta’siri quyidagi yo‘nalishlarda o‘rganilgan. 

Germaniya va Niderlandiyada bank portfelidagi kredit defoltlari likvidlilik tanqisligini 3–6 oy oldin 

belgilab beradi. AQShda Markaziy bankning stress-test modeli banklarning likvidlilik signali asosan 

kredit sifati yomonlashganidan keyin paydo bo‘lishini tasdiqlagan [18]. 

Yaponiya va Koreyada esa kredit va likvidlilik risklari bir-birini kuchaytiruvchi «ikki karra 

kuchaytiruvchi» hodisasini ilk bor isbotlagan. Biroq, kredit riski va likvidlilik riskini birlashtiruvchi 

yagona arxitektura haligacha kam tadqiq etilgan. Buning yana bir jihati shundaki, integratsiyalashgan 

modellarda makroiqtisodiy omillar (inflyatsiya, MB stavkalari, hajmiy pul masalasi)ning ta’sirini 

o‘rganish bo‘yicha tadqiqotlar yetarli emas [19]. 

Rivojlanayotgan bozorlarda AI asosidagi risk boshqaruvi tadqiqotlari G‘arb mamlakatlariga 

nisbatan kam. Kredit portfeli kontsentratsiyasi, bozorning past diversifikatsiya darajasi, 

likvidlilikning sezonal o‘zgarishlari va regulyator talablarining beqarorligi tufayli AI modellari 

yuqori ahamiyatga ega. 

Biroq, rivojlanayotgan bozorlarda ma’lumotlarning tartibsizligi, institutsional cheklovlar va AI 

modellarini joriy qilishning qiyinligi saqlanib turibdi. 

Amalga oshirilgan tahlil natijalari O‘zbekiston tijorat banklari uchun sun’iy intellekt asosida 

kredit riski va likvidlilik riskini integratsiyalashgan tarzda baholash imkoniyatlarini amaliy jihatdan 

asoslaydi. 

Shu nuqtai nazardan, tahlil natijalari shunga ishora qiladiki, risk drayverlari (tranzaksiyalar, 

sektor konsentratsiyasi, ta’minot sifati) O‘zbekiston bank tizimida ham global trendlarga mos 

ravishda o‘zgarmoqda. Banklar kredit portfelini baholashda sun’iy intellektni joriy qilmasa, defolt 

risklarini aniq bilish imkoniyati cheklanib qoladi. 

O‘zbekistonda ham kredit portfelining sifati likvidlilik riskining asosiy manbai ekanligini 

tasdiqlaydi. Shu bois, fikrimizcha, bank risklarini alohida emas, balki integratsiyalashgan tarzda 

baholash bank tizimi barqarorligi uchun hal qiluvchi ahamiyatga ega. 

O‘zbekiston tijorat banklari amaliyotiga sun’iy intellektga asoslangan kredit riski va 

likvidlilikni boshqarishning AI modellari an’anaviy statistik usullarga nisbatan 20-30% yuqori 

aniqlikka erishadi. Ya’ni: 

1. Likvidlilik riskini prognozlashda LSTM va GRU arxitekturalari yuqori samarali. LCR va 

NSFRning vaqt qatori dinamikasida mavsumiy va krizisli o‘zgarishlar to‘liq aks etdi. 

2. Kredit riski va likvidlilik riski o‘rtasidagi bog‘liqlik mustahkam va davriy xususiyatga ega. 

Kredit portfeli sifati yomonlashganda likvidlilik bosimi 2-4 oy oldin paydo bo‘lishi mumkinligi 

aniqlandi. 

3. Stress-testlar integratsiyalashgan AI modelida an’anaviy modellarga nisbatan 2-3 barobar 

tez va aniq ishlaydi. 

4. Avtomat boshqaruv likvidlilik va kredit risklarini real vaqtda tarzda optimallashtirish 

imkoniyatini beradi. 

Bu natijalar mamlakat bank amaliyotida risklarni boshqarish tizimini raqamli transformatsiya 

qilish zarurligini asoslaydi. 

Tahlil natijalaridan kelib chiqqan holda quyidagi ilmiy-amaliy tavsiyalarni ishlab chiqdik:  

Markaziy bank uchun tavsiyalar. 

- AI asosidagi stress-testlarni joriy qilish zarur. Bu bank barqarorligiga doir prognozlarni aniq 

va dinamik olish imkoning yaratadi. 

- Foiz siyosati transmissiya kanallarini real vaqtda kuzatish mexanizmlari shakllantirilishi 

kerak. Inflyatsiya, likvidlilik va kredit faoliyati o‘rtasidagi bog‘liqliklarni aniq baholash imkoni 

kengayadi. 

- Likvidlilik bo‘yicha dinamik normativlarni joriy etish maqsadga muvofiq. Bu bozor 

shoklariga tezkor reaksiya berish imkoniyatini oshiradi. 

Tijorat banklari uchun tavsiyalar. 

- Integratsiyalashgan kredit–likvidlilik risk platformasini joriy qilish bank portfeli sifatini 

yaxshilaydi va likvidlilik tanqisligini oldindan aniqlaydi. 

- Real vaqtda monitoring paneli operatsion risklarni 30-40% kamaytirish imkonini beradi. 

- AI Decision Engine asosida aktiv–passiv boshqaruvini avtomatlashtirish 

bankning uzoq muddatli barqarorligini oshiradi. 

- Tranzaksion ma’lumotlar va mijoz faolligiga asoslangan PD modellari kredit portfelining 

sifatini yaxshilaydi. 

Bu taklif va tavsiyalar O‘zbekiston bank tizimidagi quyidagi muammolarga to‘g‘ridan-to‘g‘ri 

yechim beradi: 

- kredit portfeli sifatidagi risklarni erta aniqlash; 

- likvidlilik yetishmasligini oldindan ko‘rish; 

- markaziy bank foiz siyosatining ta’sirini real vaqtda kuzatish; 

- risklar o‘rtasidagi murakkab o‘zaro bog‘liqlikni tushunish. 

